
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Kirish. Zamonaviy taʼlim hayotda koʻmaklashish layoqatini shakllantiruvchi kognitiv 

koʻnikmalarni singdirishi, aslo, qoida yoki formulalarni majburiy oʻrgatishdan iborat 

boʻlmasligi lozim, xususan, taʼlim fanlarni emas, balki kognitiv koʻnikma va malakalarni oʻqitishi 

zarur. Taʼlimdagi keyingi davr tadqiqotlari miya va ong tushunchalarini tadqiqlash, inson 

resursidan, ayniqsa, uning intellektidan unumli foydalanish, jamiyat taraqqiyoti omillarini 

tasniflash mavzulari fonida namoyon boʻlmoqda. Bu esa kognitiv tadqiqotlarning yangi 

bosqichga chiqqanligini koʻrsatadi. Avvalo kognitiv fan va uning shakllanish tarixi borasida 

toʻxtalib oʻtsak.  

2002-yilda “Amerikalik oʻqituvchi” onlayn ruknida eʼlon qilingan maqolada, kognitiv fan 

tushunchasi lingvistika, psixologiya, nevrologiya, falsafa, informatika, yaʼni sunʼiy intellekt va 

antropologiya fanlari doirasida olingan maʼlumotlar asosida ong va uning jarayonlarini 

fanlararo, ilmiy oʻrganish, deb taʼriflanadi [14]. Kognitivlik til, idrok, diqqat, xotira, fikrlash, 

tushunish, anglash va his-tuygʻular kabi mental qobiliyatlarni oʻz ichiga oladi. Shuning uchun 

ham kognitiv olimlar nerv tizimi maʼlumotni qanday qabul qilishi, qayta ishlashi, ifodalashi va 

oʻzgartirishiga eʼtibor qaratgan holda intellekt va xulq-atvorni oʻrganadi [20], bunday oʻrganish 

va mental qobiliyatlarni tushunish zarurati yuqorida taʼkidlangan sohalarga murojaat qilishga 

olib keladi. Aynan kognitiv fanning odatiy tahlili nerv sistemasidan miyani modulli tashkil 

qilishga yoʻnaltirilgan oʻrganish va qaror qabul qilishdan mantiq va rejalashtirishgacha boʻlgan 

koʻplab tashkiliy darajalarni qamrab oladigan sxemadan iborat boʻladi.  

Adabiyotlar tahlili va metodologiya. Kelib chiqishiga koʻra, ushbu fan qadimgi yunon 

va sharq falsafasiga doir matnlarga borib taqaladi, bu fan doirasidagi aniq pozitsiyalar 1950-

yillarda intellektual harakatlar sifatida boshlangan boʻlib, koʻp hollarda “kognitiv inqilob” deb 

nomlangan [17]. Jorj Millerning bu boradagi izlanishlari muhim ahamiyatga ega boʻldi. 

“Kognitiv inqilob” – bu aql, ong va undagi jarayonlarni fanlararo tutashuv nuqtalarini 

aniqlashga, oʻrganishga intilish sifatida paydo boʻlib, keyinchalik kognitiv fan tushunchasini 

oldi. Kognitiv fan shakllanishi va uning muhimligini koʻrsatuvchi ilmiy-tadqiqot ishi sifatida tan 

olingan ilk tajriba-sinov ishlari 1950-yillarda amerikalik mashhur psixolog va informatik olim 

Jozef Karl Robnett Liklider (JSR Liklider nomi bilan mashhur) boshchiligida MIT Sloan 

Menejment maktabida (MIT Management Sloan School) olib borilgan. Liklider kompyuter 

xotirasidan inson bilishi, idroki uchun model sifatida foydalanishga qaratilgan eksperimentlar 

oʻtkazgan [16]. 

Mariya Falikman “Kognitiv fan: asos solinishi va istiqbollar” nomli maqolasida kognitiv 

fanning vujudga kelish sanasini 1956-yilning 11-sentabrida Massachusets texnologiya 

institutida boʻlib oʻtgan axborotlarni qayta ishlashga bagʻishlangan simpozium bilan bogʻlaydi. 

Uning taʼkidlashicha, amaliyotchi psixolog Jorj Millerning “7±2 sehrli raqami”, lingvist Noama 

Xomskiyning “Til tavsifining uchta modeli”, kompyuterli modellashtirish boʻyicha 

mutaxassislar – matematik Allen Nyuyell va siyosatshunos Gerbert Saymonlarning “Mashina 

nazariyasi mantigʻi” [11; 3-b.] nomli maʼruzalari kognitiv fanni bilishning fanlararo tadqiqot 

sohasi sifatidagi mazmunini belgilab berdi.  

1973-yilgi Xalqaro ilmiy-tadqiqot kengashida Kristofer Longuyet-Xiggins “sunʼiy 

intellekt” boʻyicha olib borilayotgan tadqiqotlarning mavjud holati haqidagi “Lighthill hisoboti 

va Sazerlend (Sutherland) javobiga sharhlar” maqolasi bilan chiqish qiladi. Maʼruzada olim shu 

davrgacha sunʼiy intellektni, shuningdek, psixologiya, lingvistika(tilni bilish sohasi)ni 

rivojlantirish uchun inson ongi va bilish jarayonlari, fanlararo intellektual integratsiyani 

oʻrganishga taalluqli tadqiqotlarni tahlil qilish jarayonida ularni “kognitiv fan” atamasi 

doirasida birlashtirdi hamda birinchi boʻlib ushbu atamani fanga kiritdi.  

Kognitiv fan – tirik va sunʼiy tizimlar tomonidan bilimlarni egallash, saqlash, qayta hosil 

qilish va foydalanishni ifodalovchi bilish jarayonlariga doir fanlar yigʻindisidir. Hozirgi paytda 

u insonning bilish va miya faoliyati tadqiqoti bilan shugʻullanuvchi oʻzaro bogʻliq boʻlgan 

fanlarning butun bir tarmogʻini tashkil qiladi [9; 134-b.]. Kognitiv fanga doir tadqiqotlarda 

bilish bilan bogʻliq butun jarayonlar qamrab olingan boʻlib, miya faoliyatini rivojlantirishda 

oʻqitishning asosiy omil ekanligi eʼtirozga oʻrin qoldirmaydi. Kognitiv fan tarmoqlari dastlab olti 

yoʻnalishda (bilishning tajribaviy psixologiyasi, ong falsafasi, neyrofan, kognitiv antropologiya, 

lingvistika, kompyuter fanlari va sunʼiy intellekt) ajratib koʻrsatilgan boʻlsa-da, ilmiy taraqqiyot 

sohaga oid yangi yoʻnalishlarning (jumladan, kognitiv genetika, kognitiv iqtisod, neyroiqtisod, 

kognitiv estetika, kognitiv poetika va b.) rivojiga zamin yaratdi.  

Kognitiv fanda qoʻyiladigan asosiy vazifa bilimlarni egallash va uni qoʻllash 

texnologiyasini ishlab chiqishdir. AQShlik professor R.Shenkning “Predmetga bogʻlangan 

taʼlimdan fikrlashga bogʻlangan taʼlimga qarab: biz nimaga oʻqishimiz kerakligi haqida kognitiv 

fan nima deydi?” nomli maʼruzasida oʻqitishni axborotlarni uzatish jarayonidan yaxshi fikrlash 

koʻnikmasini shakllantirish holatiga oʻtkazish, taʼlim tizimini fundamental kognitiv 

jarayonlarga moʻljal olgan holda oʻzgartirishga qanday erishish muammosini muhokamaga 

tortdi. R.Shenk tomonidan taqdim qilingan taʼlim dasturida kognitiv fanning tafakkur tabiatini 

tushunishga doir yutuqlariga tayanilgan. Unda oʻn ikkita fundamental kognitiv jarayonlar 

ajratib koʻrsatiladi: modellashtirish, eksperiment, bashorat, baholash, tashxis, rejalashtirish, 

sabablilik, fikrlash (mushohada), muzokara yoki kelishish koʻnikmasi, taʼsir oʻtkazish, jamoada 

ishlash, tavsiflash (1-rasm).  

Bu tamoyillarga taʼlimning poydevori timsolida hammani, eng kichik yoshdan boshlab, 

keyin maktabda, hattoki, universitetlarda oʻqitish kerak. Fikrlash koʻnikmasini shakllantiruvchi 

uchta fundamental malaka alohida ahamiyatga ega. Bular, birinchidan, tavsiflash funksiyasi, oʻz 

fikrini, gʻoyasini ifodalash koʻnikmasi, ikkinchidan, intellektual jarayon tarzida tashxislay olish 

koʻnikmasi, nima, qanday sodir boʻlayotganini tushunish koʻnikmasi, uchinchidan, tayanch 

jarayon sifatida rejalashtirish, chunki usiz hech qanday faoliyatni amalga oshirib boʻlmaydi. 

1-rasm. Fundamental kognitiv jarayonlar (R.Shenk bo‘yicha) 

 

Umumiy holatda, XXI asrga kelib, kognitiv fanda yangi yo‘nalish rivojlandi (uning 

vakillari an’anaviy kognitiv fan va ong falsafasining yondashuvini noto‘g‘ri, deb hisoblashadi, 

ya’ni ong miya tomonidan yaratilgan yoki ong miya bilan bir xil, degan qarashlarni rad etish 

orqali ong faoliyatida tananing rolini deyarli e’tiborsiz qoldirishadi), shu bilan birgalikda 

kognitivlik ta’lim sohasi konsepsiyasi darajasida qaralmoqda hamda insonlarning kognitiv 

qobiliyatlarini izchillik bilan rivojlantirish yordamida bilimlar va ularning ma’nosini yuzaga 

chiqishiga ishonch bildirilmoqda. Ya’ni, aynan, e’tirof etilish, eslab qolish, tahlillash, aks ettirish, 

tushunish va atrofdagi hodisalarni baholash kabi psixik jarayonlar, shuningdek, ular haqidagi 

ma’lumotlarni amaliyotda qo‘llash tayanch vazifasini bajaradi. Kognitiv rivojlanish nazariyasi 

asoschilaridan biri Jan Piajening ta’kidlashicha, insonning kognitiv qobiliyatlari tashqi omillar 

bilan emas, balki uning o‘zi tomonidan aniq bir maqsadga yo‘naltirilgan harakatlari vositasida 

shakllanadi [7; 97-b.]. 

Natijalar va muhokama. Kognitiv fan tarmoqlarining jadal taraqqiyoti hamda 

pedagogika va ta’lim sohasiga ko‘rsatgan ta’siri oqibatida tarmoqda XX asrning oxiridan 

“kognitiv pedagogika”, “kognitiv ta’lim”, “kognitiv o‘qitish”, “kognitiv ta’lim texnologiyalari” 

kabi tushunchalar qo‘llanila boshladi. Bular o‘z navbatida tafakkur, xotira, idrok, tasavvur, 

diqqat, nutq kabi bilish jarayonlarini inobatga olgan holda, ilmiy izlanishlar olib borish hamda 

mavjud muammolarning ijobiy yechimida unumli foydalanishni nazarda tutadi. 

Izlanishlarimiz asosini kognitiv pedagogika va unga tegishli tushunchalar sohasidagi 

tadqiqotlar tashkil qiladi. Jumladan, tadqiqotchi S.F.Sergeyevning fikricha, “kognitiv 

pedagogikada mumtoz pedagogikadagi an’anaviy maktablarga xos bo‘lgan inson faoliyatining 

produktiv tomoni va shaxsiy tavsifini baholashga qaratilgan xulqiy yo‘nalganlikdan farqli 

FUNDAMENTAL KOGNITIV JARAYONLAR 

fikrlash 

(mushohada) 

ta’sir 

o‘tkazish 

tavsiflash eksperiment baholash rejalashtirish 

muzokara 

yoki kelishuv bashorat tashxis modellashtirish 
jamoada 

ishlash sabablilik 

ravishda insonning bilish tuzilmalari va qurilmalariga alohida e’tibor qaratiladi” 10; 70-b.. 

Faylasuf Y.Purgina esa kognitiv pedagogikada inson bilish tizimi sifatida qaralishini e’tirof 

etadi. Ta’lim oluvchi biror bir vazifani bajarishida nafaqat bevosita jismoniy ko‘rinishdagi 

“tashqi” vositalar(mehnat qurollari, mashinalar, kompyuter axborot tizimlari, internet tarmog‘i 

va b.)dan, shuningdek, axborotlarni ishlash va qayta yaratish (intellekt, kognitiv stillar, xotira, 

diqqat va b.) tuzilmasi shaklida taqdim qilingan turli qurilmalardan foydalanadi. Bu har bir 

insonda individual jamlanma bo‘lib, keng miqyosdagi vazifalarni bajarishda har xil unumdorlik 

bilan ishlatiladi. Kognitiv pedagogika nuqtayi nazaridan o‘qitishning faqatgina mazmun jihatini 

emas, balki uning axborotlarga oid asosini, ta’lim oluvchining o‘z maqsadlariga erishishida 

bilish vositalarini qay tartibda egallashi va qo‘llashini baholash ham juda muhimdir. Shunday 

qilib, kognitivlik ta’lim sohasi konsepsiyasini ifodalaydi hamda insonlarning tan olinish, eslab 

qolish, tahlillash, aks ettirish, atrofdagi hodisalarni tushunish va baholashga doir psixik 

jarayonlar hamda ular haqidagi ma’lumotlarni amaliyotda qo‘llash kabi kognitiv qobiliyatlarini 

o‘z bilimlarini yuzaga chiqarish orqali izchil rivojlantirishdan kelib chiqadi 9; 136-b.. 

Kognitiv ta’limda tizimli tafakkur alohida o‘rin egallaydi, chunki zamonaviy ta’lim oldiga 

qo‘yilayotgan vazifalar, aynan tizimli tafakkurni o‘qitishning bosh maqsadlaridan biriga 

aylantirishni taqozo qiladi. Kognitiv ta’lim nimani o‘qish (mazmun) muhimligini inkor qilmagan 

holda, qanday o‘qish(bilish jarayonlari)ga butun vositalarni jamlashga e’tibor qaratadi. Ta’lim 

oluvchini bilish tizimi sifatida qarash jarayonda kognitiv fanlar (psixologiya, falsafa, 

neyrobiologiya, lingvistika, sun’iy intellekt va b.) metodologiyasi, nazariyasi va amaliyotidan 

o‘qitish samaradorligiga erishishda unumli foydalanish mumkinligini anglatadi. Bunday 

yondashishda o‘qituvchining o‘rni ta’lim oluvchining kognitiv qobiliyatlari va bilish 

jarayonlarini rivojlantirishga yo‘naltirilgan muhit yaratuvchisi hamda uni amalga 

oshiruvchisiga aylanadi. 

Ta’limda kognitiv yondashuv – kognitiv psixologiya yo‘riqlariga asoslanish, o‘qitish 

jarayonida onglilik tamoyiliga tayanish, muayyan o‘quv guruhi uchun xos bo‘lgan turli xil 

kognitiv stillarni hisobga olish hamda shu jarayonda qo‘llaniladigan o‘quv strategiyalarini 

to‘g‘ri tanlashni nazarda tutadi 5; 51-b.. Kognitiv strategiyalar kognitiv jarayonlarni 

boshqarish uchun zaruriy ko‘nikma bo‘lganligi sababli ularni to‘g‘ri tanlash ta’lim 

oluvchilarning axborotlarni o‘z kognitiv tuzilmalariga mos ravishda qabul qilishlarini inobatga 

olish asosida ta’lim maqsadlariga erishishda ahamiyat kasb etadi. Kognitiv 6; 1136-b. bir 

necha turlari mavjud: bilimlarni o‘zlashtirish strategiyasi; eslab qolish strategiyasi; o‘z-o‘zini 

nazorat qilish strategiyasi va b. Demak, kognitiv yondashuv ta’lim oluvchini o‘qitish obyektidan 

jarayonning faol ishtirokchisiga, ya’ni subyektiga aylantirishni ifodalaydi. 

Ilmiy tadqiqotlarda “kognitiv o‘qitish” tushunchasi ham tobora keng 

ishlatilayotganligini ta’kidlash o‘rinli. Kognitiv o‘qitish ta’lim oluvchilarni axborotlarning 

shiddatli oqimida o‘z o‘rnini topish, intellektual qobiliyatlarini muttasil rivojlantirib borish, 

mustaqil qarorlar chiqarish va mas’uliyatni o‘z zimmasida qoldirish, o‘quv jarayonida kerakli 

bilimlarni egallash hamda ularni qo‘llay olishga tayyorlashni ifodalaydi. Kognitiv o‘qitish tizimi 

axborotlarni qabul qilish va o‘tkazib yuborishga emas, balki ularni anglash, qayta ishlash, 

qo‘llash, tadqiqotchilik tafakkurini rivojlantirish hamda aqliy faollikni ravnaq toptirishga 

yo‘nalgan bo‘ladi. Kognitiv o‘qitishni amalga oshirishda ta’lim jarayoni ishtirokchilarining 

samarali o‘zaro ta’siri muhim ahamiyatga ega. Jarayonda ta’lim oluvchilar qanchalik ko‘p 

kognitiv faoliyatga undalsa (muammoli vaziyatlar, munozaralar, rolli o‘yinlar va b.), 

mahsuldorlik shunchalik yuqori bo‘ladi. Bu holat esa o‘qituvchining o‘ziga ham innovatsion 

faoliyatga va kasbiy rivojlanishga doimiy tayyorlik shartini ajralmas qilib qo‘yadi [1; 23-b.]. 

Kognitiv o‘qitishning bosh maqsadi o‘qitish jarayonini yangi vaziyatlarga 

moslashtirishga imkon beruvchi aqliy qobiliyat va strategiyalarning butun jamlanmasini 

mukammallashtirishdan iboratdir. Kognitiv mahorat sharoitida ta’lim jarayoni axborotlarni 

yutishga emas, balki tadqiq etilayotgan predmetlarning ichki munosabatlarini anglash, ta’lim 

oluvchilarda muloqot, izlanuvchilik tafakkurini uyg‘otish, mental faollikni jamlashga 

yo‘naltiriladi. O‘qitishga bunday yondashuv anglangan, asoslangan mulohazalarning jiddiy va 

murakkab kognitiv yuk bilan bog‘langanligi oqibatida fikrlash faoliyatining yuqori samarali 

o‘sishiga olib keladi [3; 112-b.]. 

Demak, kognitiv o‘qitish ta’limning anglanganlik va faollik tamoyillariga tayanadi hamda 

o‘quvchilarning fikrlash qobiliyati, intellektini rivojlantirishdan tashkil topadi. O‘qitishning 

kognitiv metodlari amaliy yo‘nalgan turli xil psixologik konsepsiyalarga asoslanadi va 

“bilimlarga nisbatan jarayon tadbirlari hamda strategiyalarning ahamiyatini orttirish”dek 

umumiy alomatga ega bo‘lib, kognitiv omillarga muhim e’tibor qaratiladi [12; 607-b.]. 

Hozirgi paytda kognitiv o‘qitish nazariyalari istiqbolli strategiya sifatida ko‘plab 

olimlarning qiziqishlari markazida bo‘lib turibdi. Jumladan, filosof B.O.Mayerning “O‘qitishning 

kognitiv nazariyalarini klasterlashtirish” 8; 119-, 128–129-b. nomli maqolasida mavjud 

kognitiv o‘qitish nazariyalari atroflicha tahlil qilingan hamda ularni klasterlarga birlashtirishga 

urinib ko‘rilgan. Muallif klasterlashga o‘qitishda kognitiv nazariyalarning o‘rni, kognitiv 

jarayonlarning mohiyati, o‘quv mazmunini taqdim etish, ta’lim oluvchilarda sifatlarni 

shakllantirish kabi turkumlar nuqtayi nazaridan yondashadi. Maqolada har bir konsepsiya 

chuqur tahlillar, nazariyotchilarning g‘oyalari, fikrlari hamda shaxsiy munosabatlar tarzida 

pishiq va fundamental dalillangan. Tavsiflangan holatlar o‘quv jarayoniga o‘qitishning kognitiv 

texnologiyalarini tatbiq etish ehtiyojini vujudga keltirganligini anglatadi.  

M.Y.Bershadskiy kognitiv ta’lim texnologiyalarini individual yo‘naltirilgan mustaqil 

ta’lim texnologiyasi tarzida talqin qiladi. Uning ta’kidlashicha, kognitiv ta’lim texnologiyalari 

ta’lim oluvchining zamonaviy axborotlashgan jamiyatda yashashga muvaffaqiyatli moslashishi 

uchun zarur bo‘lgan kognitiv sxemalar tizimini shakllantirish orqali tashqi dunyoni 

tushunishini ta’minlaydi 4. O‘quv jarayonida muvaffaqiyatli qo‘llanilib kelinayotgan kognitiv 

ta’lim texnologiyalari sifatida quyidagilarni keltirish mumkin: rivojlantiruvchi ta’lim 

texnologiyalari, kognitiv vizualizatsiya asosida didaktik obyektlarni modellashtirish, tanqidiy 

tafakkurni rivojlantirish texnologiyasi, axborotlarni mantiqiy-tuzilmaviy sxemalar asosida 

taqdim qilish, intellekt-karta texnologiyasi, TRIZ-pedagogikasi, muammoga yo‘naltirilgan 

o‘qitish texnologiyasi, axborotlarni gipermatn shaklida taqdim etish va b. Keyingi paragrafda 

taklif etayotganimiz kognitiv ta’lim texnologiyalarining mazmun-mohiyati hamda amaliyotda 

qo‘llashning imkoniyatlari haqida batafsil to‘xtalamiz. 

E’tirof etganimizdek, XX asrning oxirlaridan boshlab ko‘pgina xorijiy davlatlarda ta’lim 

sohasi bilan bog‘langan kognitiv tadqiqotlar o‘tkazishga e’tibor kuchaydi. Mazkur izlanishlar 

bilish jarayonlari, o‘qitishdagi qiyinchiliklar, raqamli texnologiyalarga yo‘naltirilgan bo‘lib, 

ularning natijalaridan ta’lim maqsadlariga erishish uchun qo‘yiladigan vazifalarni hal qilish 

yoki o‘qituvchilar tomonidan shaxsiy metodikalarni ishlab chiqishda muvaffaqiyatli 

foydalanilmoqda. 

Jumladan, AQShlik neyrobiolog va psixolog olim L.Konopkaning (Lukasz M.Konopka) 

fikricha, o‘quvchilar turlicha individual xususiyatlarga egaliklari uchun ular yagona andazaga 

ko‘ra o‘qiy olmasliklarini tushunish lozim. Shuning uchun ta’lim dasturlarini tuzishda bola 

kamolotiga hamrohlik qiluvchi biologik, psixologik, ijtimoiy, ma’naviy jarayonlarni nazarda 

tutish zarur. Misol uchun, o‘quvchida axborotlarni eshitish orqali qabul qilish imkoniyati 

kuchsizroq bo‘lsa, albatta, vizual tushunish dominant bo‘ladi. O‘qitish jarayonida bu holatning 

inobatga olinishi natijalarning ijobiy bo‘lishi hamda muayyan o‘quvchining kognitiv 

qobiliyatlarini rivojlantirishga xizmat qiladi. Demak, o‘qituvchi tomonidan o‘quvchining ta’lim 

trayektoriyasini tuzishda miya faoliyati bilan bog‘liq tadqiqotlar natijalaridan unumli 

foydalanish jarayonda vujudga kelishi mumkin bo‘lgan qiyinchiliklarni chetlab o‘tishga imkon 

yaratadi [18]. 

Kognitiv tadqiqotlar natijalarini ta’lim amaliyotiga tezkor singdirish maqsadida ularni 

ochiq taqdim qilish yoki o‘quvlar o‘tkazish ham ommalashib bormoqda. Jumladan, AQSh va 

Yevropadagi bir qator universitetlarning neyrofanlar, psixologiya, tibbiyot, ta’lim sohasidagi 

yetakchi mutaxassislari tomonidan ishlab chiqilgan “Neuroscience & the classroom: Making 

Connection”, “Gateway to Neuroeducation Studies”, “Annenberg Learner: Teacher resources 

and professional development across the curriculum” [13] kabi ko‘plab bepul onlayn kurslar 

taklif etiladiki, ularda pedagog xodimlar neyro va kognitiv tadqiqotlar natijalari bilan 

tanishishlari hamda o‘z faoliyatlarida samarali qo‘llashlari mumkin. 

Fransiyada hukumatning tegishli qarori bilan ta’lim sohasida kognitiv tadqiqotlarni olib 

boruvchi maxsus ilmiy kengash tashkil etilgan. Fanda erishilgan eng so‘nggi yutuqlarni maktab 

darsliklari mazmuniga singdirish hamda o‘qitishni tashkil qilish, shuningdek, pedagogik oliy 

ta’lim muassasalarida o‘qituvchilarni tayyorlash bo‘yicha fan dasturlarini yaratishga doir 

ko‘rsatmalar ishlab chiqish mazkur kengashning bosh vazifasi hisoblanadi. Kengash rahbari 

S.Dehanning (Stanislas Dehaene) ta’kidlashicha, kengash o‘qituvchi mustaqil ravishda o‘quvchi 

imkoni yetadigan psixik va fikrlash jarayonlarini orttirishi mumkin bo‘lgan o‘qitish yo‘nalishini 

qura olishi uchun unga qanday bilimlar berish zarurligi ustida bosh qotirishi lozim [15]. Ya’ni, 

o‘qituvchilarni tayyorlashga mutlaqo boshqacha yondashish va maqsadlar qo‘yish birlamchi 

vazifaga o‘tishi ta’lim genezesining ustuvor talabiga aylanmoqda. 

Rossiyada Zamonaviy gumanitar fanlar akademiyasi, Kognitiv neyrologiya instituti, 

Moskva davlat universiteti, Inson bosh miyasi, Psixologiya, Neyrokibernetika institutlari, 

Rostov davlat universiteti bilan hamkorlikda ta’lim jarayonida o‘zlashtirish borasidagi 

muammolarni hal etishda neyropsixologik bilimlarni qo‘llash (T.V.Axutina), individual 

tafovutlar neyropsixologiyasini rivojlantirish (V.A.Moskvin, Ye.D.Xomskaya, I.V.Yefimova) kabi 

pedagogik vazifalar bilan bog‘liq tadqiqotlar olib borilmoqda 2; 125-b.. 

Kognitiv ta’lim sohasida olib borilayotgan xorijiy tadqiqotlar tahlilidan ko‘rish 

mumkinki, ularda mumkin qadar bilish jarayonlari haqida ko‘proq ma’lumotga ega bo‘lish, aniq 

natijalarga tayangan o‘qitish metodikalarini takomillashtirish, munosabatni o‘zgartirish, 

o‘qituvchilarni maxsus bilimlar va tajribalar bilan qurollantirish asosida samaradorlikni 

ko‘tarishga ustuvorlik qaratilmoqda. E’tirofga loyiqki, aynan shunday yondashuvning natijalari 

kognitiv tadqiqotlar keng olib borilayotgan davlatlar ta’lim amaliyotining muvaffaqiyatlari 

bilan hamohangdir. O‘qituvchilar esa, shubhasiz, bu sahnada bosh rolni ijro etishadi. 

Fransiyalik tadqiqotchi J.Storder (Joseph Stordeur) [19 ta’riflaganidek, neyro va kognitiv 

tadqiqotlarning eng so‘nggi yutuqlarini amaliyotga kiritishga bo‘lgan xohish, o‘qitish jarayonini 

yaxshilash, o‘z-o‘zini rivojlantirishga bo‘lgan intilish ilg‘or pedagoglarning o‘sishi uchun 

harakatlantiruvchi kuch bo‘lib xizmat qiladi. 

 

 
2-rasm. Kogntiv tadqiqotlarning fanlararo tushuncha sifatidagi mantiqiy tahlili 

Kognitiv tadqiqotlarning fanlararo tushuncha sifatidagi mohiyatiga yana ham kengroq 

to‘xtaladigan bo‘lsak, mantiqan ushbu tushuncha bugungi kunda barcha fanlarni bilish va 

tushunish negizida mavjudligini ifodalaydi. Shuningdek, tadqiqotlar kogntiv fan tushunchasini 

nafaqat ma’lum sferada, balki yangidan yangi fanlarning paydo bo‘lishiga asos bo‘lib xizmat 

qilayotganligini ko‘rsatmoqda           (2-rasm). Yuqoridagi rasmdan ko‘rinib turibdiki, aynan 

kognitivlikka asoslangan fanlar qsatorini yana davom ettirish mumkin, ulardan ayrimlarining 

mazmun-tasnifiga to‘xtalib o‘tish o‘rinli bo‘ladi.  

Kognitiv antropologiya. Roy D’Andradening fikriga ko‘ra, kognitiv antropologiya 

izlanuvchilari tarixchilar, etnograflar, arxeologlar, tilshunoslar, musiqashunoslar, tasvirlash va 

talqin qilish bilan shug‘ullanuvchi boshqa mutaxassislar yaqin hamkorlik qilish orqali kognitiv 

fanlarning usullari hamda nazariyalaridan foydalangan holda zamon va makon bo‘ylab umumiy 

bilimlar, madaniy innovatsiyalar va uzatish shakllarini tushuntirishga intilishlarini 

ta’kidlaydilar. Kognitiv antropologiya dini, irqi, madaniyati nuqtayi nazaridan turli guruhlarga 

mansub odamlarning ongsiz ravishda yashirin bilimlarni o‘ylashlari, nimani bilishi, atrofdagi 

dunyoni idrok etishi va munosabatni qanday o‘zgartirishi bilan shug‘ullanadi. 

Kognitiv biologiya. Kognitiv fan inson ongi, tafakkuri va idrok jarayonlarini 

tushuntirishga urinsa, yangi fanlardan biri bo‘lgan kognitiv biologiyada markaziy g‘oya har 

qanday organizmdagi bilish sezgilarining eng asosiy jarayoniga qaratilgan. Ya’ni kognitiv 

biologlar so‘nggi bir necha o‘n yilliklar mobaynida katta va kichik o‘simlik hamda hayvon 

organizmlaridagi bilishni o‘rganishdi. Tadqiqot natijasida olingan ishonchli dalillar shuni 

ko‘rsatdiki, hatto bakteriyalar ham muammolar bilan kurashadi: jumladan, o‘zgaruvchan 

sharoitlarga samarali javob berish uchun bir nechta sensorli kanallardan ma’lumotni 

birlashtirish, noaniq sharoitda qaror qabul qilish, boshqa organizmlar bilan muloqot qilish, 

omon qolish imkoniyatini oshirish uchun jamoaviy xatti-harakatlarni muvofiqlashtirish va b. 

Ular inson kabi idrok qilmasalar ham, oddiy bosqichma-bosqich yuz beradigan jarayonda 

asosiy bilish harakatini bajarishadi, bunda organizm stimulni sezadi, so‘ngra o‘z repertuariga 

tegishli vazifani topadi va amalga oshiradi. 

Kognitiv psixologiya. Diqqat, tildan foydalanish, xotira, idrok etish, muammolarni hal 

qilish kabi mental (aqliy) jarayonlarni ilmiy asosda o‘rganuvchi fan – bu kognitiv psixologiyadir. 

Kognitiv psixologiyaning amaliy ahamiyati kognitiv fan, psixologiyaning boshqa yangi sohalari, 

shuningdek, tilshunoslik, iqtisod va boshqa shu kabi fanlar bilan birlashtirildi. Kognitiv 

psixologiya sohasi kognitiv fan bilan chambarchas bog‘liq, u ko‘proq fanlararo yondashuv va 

sun’iy intellektni o‘rganishni o‘z ichiga oladi. Kognitiv psixologlarning asosiy e’tibori, inson 

xulq-atvoriga ta’sir qiluvchi ruhiy jarayonlarga qaratiladi. Tadqiqotimiz asosi bo‘lgan kognitiv 

pedagogika ham kognitiv psixologiya qamrovida taraqqiyot zamirini ifodalaydi.  

Kognitiv tilshunoslik kognitiv fan, kognitiv psixologiya, neyropsixologiya hamda 

tilshunoslikka doir bilim va tadqiqotlarni o‘zida birlashtirgan tilshunoslikning fanlararo 

bo‘limidir. Monika Shvars-Friesel ushbu fanning modellari va nazariy qarashlari psixologik 

jihatdan reallik, deb tan olinishiga va undagi tadqiqotlar inson ongiga yo‘l, ya’ni bilishni 

tushunishga yordam sifatida qaralishiga urg‘u beradi.  

Kognitiv nevrologiya – aqliy jarayonlarda ishtirok etuvchi miyadagi neyron aloqalarga 

alohida e’tibor qaratgan holda, ong bilan bog‘liq asab mexanizmlarini tavsiflash, bilishning 

asosiy jarayonlarini o‘rganish bilan shug‘ullanuvchi ilmiy sohadir. U kognitiv faoliyat miyadagi 

neyron zanjirlar tomonidan qanday ta’sirlanishi va boshqarilishi haqidagi savollarga javob 

beradi, shuningdek kognitiv nevrologiya kognitiv fandagi nazariyalarga, neyrobiologiya va 

modellashtirish nevrologiyasi dalillariga tayanadi.  

Xalq psixologiyasi (yoki aqliy psixologiya) – kognitiv fanda, shuningdek, aql falsafasida 

kishining boshqa shaxslarning xatti-harakat va ruhiy holatini tushuntirish va bashorat qilish 

qobiliyatini ifodalaydi. Og‘riq, zavq, hayajon va tashvish kabi kundalik hayotda uchraydigan 

jarayonlarni ifodalashda ilmiy jargonlardan farqli ravishda umumiy lingvistik atamalardan 

foydalanadi. Maqsadlilik, tushunish va bashorat, tushuntirish, e’tiqod-istak, maqsadga 

asoslangan harakat, kundalik xulosalar modeli kabi asosiy tushunchalarni qamrab oladi.  

Mulohaza. Bunday kognitiv tadqiqotlarning fanlararo tushuncha sifatida mohiyati va 

mantiqiy tahlilini istalgancha davom ettirish mumkin. Ayniqsa, bugungi kunda kognitivlik 

fanlararo yuqori tadqiqotlar sohasi sifatida e’tirof etiladi. E’tirof sabablaridan biri – bu kognitiv 

fanning asosiy maqsadi integratsiyalashgan bilish nazariyasiga erishish ekanligidir. Yuqoridagi 

qay bir fanni kognitiv nuqtayi nazardan o‘rganmaylik, ularning barchasi bir vaqtning o‘zida 

sodir bo‘ladigan ma’lumotlarni qayta ishlashning muvofiqlashtirilganligi va idrok qilish uchun 

bir-biriga bog‘langanligini tushuntiruvchi mexanizmni talab qilishi ma’lum bo‘ldi.  

Maktab ta’limida o‘qituvchi kasb standartini amaliyotda qo‘llashning kognitiv 

mexanizmlarini takomillashtirish, aynan standart joriylanishining tezlashishiga olib keladi. Shu 

jihatdan, olib borilayotgan har bir ish samaradorligi o‘qituvchilarda bilish jarayonlarini 

faollashtirish bilan chambarchas bog‘liq bo‘ladi.  

Kognitiv jarayonlarni faolllashtirish andragogik jihatdan katta yoshli kishining o‘ziga, 

uning hayotiy tajribasi, motivlari, so‘rovi va ehtiyojlariga bog‘liqdir. Katta yoshli tinglovchi 

quyidagi psixologik xususiyatlarga ega: o‘zini o‘zi mustaqil boshqara oladigan shaxs sifatida 

anglaydi; hayotiy, kasbiy, maxsus tajribasi zaxirasini bilim olish zaruriyatining muhim manbasi 

ekanligini ko‘ra oladi; bilim olish orqali hayotiy ahamiyatli muammolarini hal qilish va aniq 

maqsadga erishishga harakat qiladi; o‘qish jarayonida olgan bilim, ko‘nikma, malaka, sifatni 

kechiktirmasdan amaliyotga joriy etishga yo‘naltira oladi va boshqalar. 

Xulosa. Izlanishlar, o‘rganilgan ilmiy adabiyotlar, amaliy tajribalar, mualliflik qarashlari 

natijasida quyidagicha xulosalarga kelindi: 

XX asrning 50-yillaridan keyin psixologiya, informatika va tilshunoslik fanlarida olib 

borilgan noan’anviy yo‘nalishdagi tadqiqotlar kognitiv fan shakllanishi va uning muhimligini 

ko‘rsatuvchi ilmiy izlanishlar sifatida xizmat qilgan; 

mental qobiliyatlarni o‘rganish zarurati, nerv sistemasini modulli tashkil qilishga 

yo‘naltirish, qaror qabul qilish, mantiqiylik agoritmi va rejalashtirishgacha bo‘lgan ko‘plab 

tashkiliy elementlarni o‘zida mujassamlashtirgan sxematik harakatlar kognitiv fanning odatiy 

tahlili ekanligi ma’lum bo‘ldi; 

“kognitiv pedagogika”, “kognitiv ta’lim”, “kognitiv o‘qitish”, “kognitiv ta’lim 

texnologiyalari” kabi tushunchalarning qo‘llanilishi pedagogik amaliyotda tafakkur, xotira, 

idrok, tasavvur, diqqat, nutq kabi bilish jarayonlarini inobatga olgan holda, ilmiy izlanishlar olib 

borish hamda mavjud muammolarning ijobiy yechimida unumli foydalanishni nazarda tutadi; 

keyingi yillar ilmiy tadqiqotlarida “kognitiv o‘qitish tushunchasining keng qo‘llanilayotganligi 

ta’lim ishtirokchilarini global axborot sharoitida o‘z o‘rnini topish, intellektual qobiliyatlarini 

muttasil rivojlantirib borish va unumli foydalanish, mustaqil qaror qabul qilish va buning uchun 

mas’uliyatni o‘z zimmasida qoldirish, aqliy faollikni rivojlantirish orqali taraqqiyot jabhalarida 

“o‘z muhri”ni qoldirish imkoniyatini yanada oshiradi. 

